
જય જય ભયહારિન્ ભક્તચિત્તાબ્જચારિન્
જય જય નયચારિન્દૃપ્તમત્તારિમારિન્ ।

જય જય જયશાલિન્પાહિ નઃ શૂરસિંહ 
જય જય દયયાર્દ્ર ત્રાહિ નઃ શ્રીનૃસિંહ  ॥ ૧॥

અસુસમરધીરસ્ત્વં મહાત્માસિ જિષ્ણો
અમરવિસરવીરસ્ત્વં પરાત્માસિ વિષ્ણો ।

સદયહૃદય ગોપ્તા ત્વન્ન ચાન્યો વિમોહ
જય જય દયયાર્દ્ર ત્રાહિ નઃ શ્રીનૃસિંહ  ॥ ૨॥

ખરતરનખરાસ્ત્રં સ્વારિહત્યૈ વિધત્સે
પરતરવરહસ્તં સ્વાવનાયૈવ ધત્સે ।

ભવભયભયકર્તા કોઽપરાસ્તાક્ષ્ર્યવાહ
જય જય દયયાર્દ્ર ત્રાહિ નઃ શ્રીનૃસિંહ  ॥ ૩॥

અસુરકુલબલારિઃ સ્વેષ્ટચેતસ્તમોઽરિઃ
સકલખલબલારિસ્ત્વં સ્વભક્તારિવૈરી ।

ત્વદિત સ ઇનદૃક્ સત્પક્ષપાતી ન ચેહ
જય જય દયયાર્દ્ર ત્રાહિ નઃ શ્રીનૃસિંહ  ॥ ૪॥

સકલસુરબલારિઃ પ્રાણિમાત્રાપકારી
તવ ભજકવરારિર્ધર્મવિધ્વંસકારી ।

સુરવરવરદૃપ્તઃ સોઽપ્યરિસ્તે હતો હ
જય જય દયયાર્દ્ર ત્રાહિ નઃ શ્રીનૃસિંહ  ॥ ૫॥

દહનાદહહાબ્ધિપાતનાદ્ગરદાનાદ્ભૃગુપાતનાદપિ
નિજભક્ત ઇહાવિતો યથા નરસિંહાપિ   સદાવ નસ્તથા॥ ૬॥

નિજભૃત્યવિભાષિતં મિતં ખલુ કર્તું ત્વમૃતં દયાકર

પ્રકટીકૃતમિધ્મમધ્યતો નિજરૂપં નરસિંહ   ધીશ્વર॥ ૭॥
નારાધનં ન હવનં ન તપો જપો વા

તીર્થં વ્રતં ન ચ કૃતં શ્રવણાદિ નો વા ।
સેવા કુટુમ્બભરણાય કૃતાદિદીના

દીનાર્તિહન્   નરહરેઽઘહરે હ નોઽવ॥ ૮॥
ઇતિ શ્રીવાસુદેવાનન્દસરસ્વતીવિરચિતં શ્રીનરસિંહસ્તોત્રં   સમ્પૂર્ણમ્ ।

